
                                                         ...Болгар  җиле гасырлардан         

                                                           Гасырларга күчешли,

                                                          Бер-бер хәбәр отар микән,

                                                         Безнең чордан үтешли?..

                                                                         Сөләйман.

                                     Болгар хан

                            (Яшәгән гомере 743-809 еллар)

Мәшһүр ханнарның берсе. Болгар хан, татар галиме Ризаэтдин Фәхретдин раславы буенча, 743-809 елларда Ил тәхетендә утыра. Нәкъ менә шул хан Идел буе Болгар дәүләтен феодальләштерүгә ирешә. Болгар хан җомга көн саен базарларга оран салучыларын чыгара, ә алар ханның катгый кануннарын   төрле тарафлардан килгән халыкларга җиткергән: «Бәнем илемә килгән һәр кеше өйләнә һәм утрак кала ала. Аңа торак өчен җир-мәйдан бүлеп биреләчәк. Бигрәк тә соңгы елларда ил-далаларда каңгырып йөргән кыпчак туганнарыма дәшәм — Ил капкаларыбыз ачык, рәхим итегез. Әмма бәнем илемә утрак килгән кеше — үтенеч, күз яше һәм игелек кылу аша гына үз теләгенә ирешәчәк!»

 Әнә шушындый игъланнардан соң Идел буе Болгар-татарына киялеләр илә Скандинавия җирләреннән дә күчеп утыручылар булган.  Кыпчаклар даласыннан да кавем-кавем килеп утыралар. Идел буе Болгары куәтләнеп,   халкы ишәеп китә — халык саны бермә-бер арта, калалар күтәрелә, базарлар ишәя. Идел буе   болгарлары җитештергән товарларын чит илләргә кадәр чыгара башлый.   Идел буе Болгарындагы прогрессив үсешне күреп, хәлифә генә түгел,   көнчыгыш Рим императорына кадәр Идел буе Болгар-татарына мосафирларын, сәүдәгәрләрен  юллыйлар. 

Гарәп илләреннән килгән сәүдәгәрләргә  һәр илдә маҗара эзләүче мосафирлар да ияргән, ягъни хәлифәнең миссионер имамнары да. Бу хәлне уңай якка юрап, Болгар хан мөселман мосафирларына һәм сәүдәгәрләренә аерым унай шартлар тудырган. Болгарга ошбу илләрдән имам-табиблар белән үз илләрендә  кыерсытылган галим-голәмә дә килгән — алар барысы да Болгар хан тарафыннан яклау тапканнар — хезмәткә урнашканнар. Ул гынамы, Болгар хан кардәш  Дунай  буе иленә илчеләрен  җибәрә, тәүге багланышларны истә тотып, бу илдән, Болгар ханның улына гүзәл кәләш алып кайталар. Шушы хәлдән соң Идел буе Болгар-татар иле белән Дунай буе болгар-төркиләре арасында кардәшлек җепләре урнашу белән бергә, сәүдә юлы да ачыла.

 Идел буендагы  яшь феодаль дәүләт Болгар-татар Иле белән Азия һәм Ауропа илләре дә кызыксына башлый. Атилла хан нигезләгән Будапешт каласыннан да мосафирлар килеп китәләр. Әнә шулай Болгар-татар дәүләте көнбатыш белән көнчыгыш илләрен кавыштыручы уртак бер илгә әверелә. Һәм бу хәлгә, беренчеләрдән булып, ирешәдер — Болгар хан.  Идел буе Болгар-татар Иле шул исем белән дөнья халыкларына да кереп китә.  Болгар хан тәхеттә утырган мәлдә көмеш акча суктыра башлый, ләкин үз исеменнән түгел — хәлифә исеменнән. Хак, бу акча хәлифә дирһәме янында тәгаен күләгәдә калган — һәм авырлыгы, һәм зурлыгы белән  оттырган. Әмма акча суктыру булган. Болгарның бу дәвер көмеш акчаларын  Украина музейларында бүген дә   күрергә була. Чөнки Киевтә әле  бу дәвердә гомумән акча суктырмаганнар, биредәге халыкларда Византия империясе акчалары, гарәп дирһәмнәре белән бергә, Идел буе Болгарында суктырылган көмеш тәңкәләр  генә йөрештә   була. Вак акчалары булмаганда Болгарның көмеш акчаларын икегә, дүрткә кисеп, тиеннәр итеп кулланганнар. Шуннан бүгенге руслар теленә РУБЛЬ сүзе кереп китә, ягъни кискәләнгән көмеш тәңкә-деньга. 

